
У Менску пачаліся перамовы па праекце 
пагадненьня пра адкрыцьцё ў Беларусі 
прадстаўніцтва Эўрапейскай Камісіі. У якасьці 
асобы, упаўнаважанай беларускім бокам на 
перамовы, вызначаны намесьнік міністра 
замежных справаў Беларусі Валер Варанецкі. 

Каардынатар па сувязях зь Беларусьсю 
прадстаўніцтва Эўракамісіі ва Ўкраіне і Беларусі 
Жан-Эрык Хольцапфэль зазначыў, што пакуль 
цяжка прагназаваць, як доўга будуць працягвацца 
гэтыя перамовы. Справа ў тым, што беларускі бок 
працягвае настойваць на тым, што мае права 
вызначаць галіны дзейнасьці прадстаўніцтва 
Эўракамісіі, якое мае статус дыпляматычнай місіі. 
У прыватнасьці, не дапусьціць ці істотна 
абмежаваць яе працу, напрыклад, па правах 
чалавека і іншых палітычных, гуманітарных 
пытаньнях. 

«Сытуацыя з правамі чалавека ў Беларусі — адна з 
найгоршых у рэгіёне», — пра гэта ў інтэрвію 
БелаПАН заявіла прэзыдэнт Міжнароднай 
фэдэрацыі правоў чалавека Сухайр Белхасен, якая 
знаходзілася зь візытам у Менску 29—31 
кастрычніка. 

Варта зазначыць, што прадстаўніцтва Беларусі пры 
Эўракамісіі ўжо не адзін год працуе ў Брусэлі як 
паўнавартасная дыпляматычная місія. У дадзены 
час амбасада Славацкай Рэспублікі ў Беларусі, якая 
выконвае функцыі мясцовага старшыні ЭЗ у 
Беларусі ад імя Партугаліі, каардынуе працу 
эўрапейскіх дыпляматаў. 

Так, 30 кастрычніка ў Менску адбылася сустрэча кіраўнікоў дыпляматычных місій 
краінаў Эўразьвязу зь лідэрамі аб’яднаных дэмакратычных сілаў. Дыпляматы хацелі 
даведацца пункт гледжаньня прадстаўнікоў апазыцыі на сытуацыю ў краіне. 
У прыватнасьці, амбасадараў краінаў ЭЗ цікавіла, як ідзе падрыхтоўка да намечанага на 
4 лістапада Сацыяльнага маршу.

"Кіраўнікі дыпляматычных місій ЭЗ з задавальненьнем зазначылі, што лідэрамі 
апазыцыі назіраецца некаторы прагрэс у дыялёгу грамадзянскай супольнасьці з урадам 
па пошуку шляхоў вырашэньня сур’ёзных праблемаў, зьвязаных з рэформай сацыяльнай 
сыстэмы Беларусі", – гаворыцца ў прэс-рэлізе славацкай амбасады. Пад «некаторым 
прагрэсам у дыялёгу з урадам», мабыць, мелася на ўвазе тое, што ўлады сталі даваць 
апазыцыі адмысловыя дазволы на правядзеньне мітынгаў, сходаў, грамадзянскія правы 
на якія замацаваныя ў дзейснай канстытуцыі Беларусі.

Індыкатарам значнасьці акцыі «Сацыяльны марш» можа быць ступень удзелу ў ім 
дробных прадпрымальнікаў. Лічыцца, што менавіта гэтая катэгорыя грамадзянаў была 
рухавіком Памаранчавай рэвалюцыі ва Ўкраіне.

Прадпрымальніцкія зьвязы Беларусі зарганізавалі на працягу году некалькі адносна 
буйных пратэстных акцыяў і пастаянна праводзяць, калі гэта дазваляюць мясцовыя 
ўлады, пікеты за адмену палажэньняў указу № 760. Дарэчы, Вярхоўны суд адмовіўся 
правяраць канстытуцыйнасьць гэтага прэзыдэнцкага ўказу.

Аднак нельга сказаць, што беларускія прадпрымальнікі дэманструюць згуртаванасьць 
і актыўнасьць у вырашэньні свайго лёсу. Відаць, многім зь іх здаюцца больш 
эфэктыўнымі іншыя шляхі вырашэньня праблемы. Адзін зь іх – рэгістрацыя сваіх 
наёмных працаўнікоў у якасьці індывідуальных прадпрымальнікаў (ІП). Другі – перавод 
бізнэсу ў сумежныя краіны, праца паводле шэрых схемаў, «чорны» (то бок неафіцыйны) 
наём працаўнікоў. 

На думку шэрагу экспэртаў, усе гэтыя меры, замест таго каб садзейнічаць стварэньню 
больш цывілізаванага прадпрымальніцкага асяродку, узновяць камэрцыйныя правілы 
пачатку 1990-х – з сацыяльнай і прававой неабароненасьцю занятых у дробным бізнэсе, 
ростам патрэбы ў паслугах крымінальных груповак, ростам абарачэньня наяўных грошай 
і, адпаведна, попыту на іх. Акрамя таго, спыненьне дзейнасьці многіх ІП прывядзе да 
росту чысла афыцыйна незанятых у эканоміцы краіны, а іх, між іншым, і так на 4,5 млн. 
чалавек працаздольнага ўзросту каля 1 млн.

Заўважнай падзеяй у Беларусі, як меркавалася, павінен зрабіцца форум 3 лістапада 
«У будучыню – без камунізму» з удзелам навукоўцаў, ахвяраў камуністычных рэпрэсій, 
палітыкаў, грамадзкіх дзеячаў і дзеячаў культуры, прадстаўнікоў духавенства, а таксама 
замежных гасьцёў. Пасьля адмовы кіраўніцтва ДК "МАЗ" даць памяшканьне для 
правядзеньня форуму арганізатарам давялося шукаць іншыя магчымасьці. Як заявіў 
старшыня аргкамітэту па яго правядзеньні Алесь Міхалевіч, прычына адмовы 
ў памяшканьні надуманая, і форум адбудзецца ў любым выпадку, няхай сабе і ў меншым 
маштабе.

Дадзены форум стаў рэакцыяй на правядзеньне 4 лістапада ў Менску, пры асабістай 
падтрымцы Лукашэнкі, міжнароднай сустрэчы прадстаўнікоў камуністычных партыяў. 
Менавіта ў Менску камуністы ўсяго сьвету пачынаюць сьвяткаваць 90 гадоў 
кастрычніцкага перавароту. Урачыстасьці павінны завершыцца 7 лістапада ў Маскве.

Пэўны рэзананс ва ўнутрыпалітычным жыцьці Беларусі павінна выклікаць і другое шоў. 
1 лістапада ў Менску адкрыўся I зьезд навукоўцаў Беларусі. У ім прымуць удзел 2,5 
тысячы дэлегатаў. Многія аўтарытэтныя прадстаўнікі беларускай навукі называюць гэты 
форум «прапагандысцкім шоў». Так, былы кіраўнік Нацыянальнай Акадэміі навук, 
акадэмік Аляксандар Вайтовіч, якому не дазволілі патрапіць у склад дэлегатаў зьезду, 
упэўнены: нікому з дэлегатаў не дазволяць крытычных выказваньняў у дачыненьні да 

стану навукі. Трэба думаць, зьяўленьня на зьезьдзе дысыдэнтаў, кшталту акадэміка 
Сахарава, чакаць ня варта.

Разам з тым напярэдадні зьезду ў розных колах сталі цыркуляваць чуткі пра жорсткі 
канфлікт наконт рэфармаваньня кіраваньня навукай і некаторых іншых дзяржаўных 
пытаньняў паміж кіраўніком ураду Сяргеем Сідорскім і кіраўніком Нацыянальнай 
Акадэміі навук Міхалам Мясніковічам. Можна нагадаць, што да прызначэньня 
ў Акадэмію навук Міхал Мясніковіч быў першым віцэ-прэм’ерам ураду і кіраўніком 
адміністрацыі прэзыдэнта.

На думку шэрагу назіральнікаў, нельга выключаць і такой верагоднасьці, калі 
«прапагандысцкае шоў» навукоўцаў можа завершыцца і істотнымі кадравымі 
перастаноўкамі ня толькі ў Нацыянальнай Акадэміі навук, але і ў беларускім урадзе.

АФІЦЫЙНА

У намесьнікаў пракурораў больш 
паўнамоцтваў 

Дэпутаты Палаты прадстаўнікоў 
прынялі законапраект „Аб зьменах 
і дапаўненьнях у некаторыя законы 
РБ па пытаньнях дзейнасьці праку-
ратуры”. 

Закон значна пашырае паўнамоцтвы на-
месьнікаў пракурораў. Яны змогуць за-
трымліваць на 10 сутак асобаў, якія па-
рушылі памежны рэжым альбо незаконна 
перайшлі дзяржаўную мяжу. Таксама на-
месьнік пракурора можа затрымаць за-
межных грамадзянаў альбо асобаў без 
грамадзянства за парушэньне правілаў 
знаходжаньня на тэрыторыі Беларусі.

ПАЛІТЫКА

Група па беларускім пытаньні 
ў Эўразьвязе 

Былы міністар замежных спраў 
Летувы, намесьнік старшыні камісіі 
Сэйму па эўрапейскіх справах 
Антанас Валёніс прапануе стварыць 
у Эўразьвязе групу па беларускім 
пытаньні – паведамляе партал 
naviny.by. 

“Нам зараз неабходна падумаць пра 
больш эфэктыўную палітыку Зьвязу 
адносна Беларусі, – заявіў Валёніс. – 
Дзеля гэтага трэба сабраць групу 
вопытных і аўтарытэтных палітыкаў, каб 
яны прааналізавалі сытуацыю й 
прадставілі свае прапанову Зьвязу”, – 
дадаў летувіскі палітык. 

Пакуль што гэта толькі ініцыятыва, 
і зарана казаць пра яе больш падрабязна. 
Антанас Валёніс паведаміў, што 
прапанова ўзначаліць групу накіраваная 
да былога прэзыдэнта Польшчы 
Аляксандра Квасьнеўскага.

ЭКАНОМІКА 

Экспарт Беларусьсю 
нафтапрадуктаў кампэнсуе дэфіцыт 
у гандлі

Экспарт выпрацаваных з расейскай 
нафты нафтапрадуктаў у Эўропу 
дазваляе Беларусі кампэнсаваць 
сёлетні дэфіцыт у гандлі з Расеяй, 
пра гэта паведаміў віцэ-прэм'ер ура-
ду Беларусі Андрэй Кабякоў.

Дэфіцыт у гандлі з Расеяй добра кампэн-
суецца станоўчым сальда, якое склалася з 
краінамі Эўразьвязу. “Мы плянуем і нада-
лей кампэнсаваць адмоўнае сальда з Расе-
яй за кошт гандлю зь іншымі краінамі", – 
зазначыў Андрэй Кабякоў. Кажучы пра 

плянаванае падвышэньне цаны на расей-
скі газ, віцэ-прэм’ер падкрэсьліў, што 
гэты факт адаб'ецца на кошце беларускай 
прадукцыі.

Беларусь плянуе распачаць здабычу 
нафты ў Вэнэсуэле да канца году 

Па словах старшыні канцэрну 
“Белнафтахім” Міхала Асіпенкі, 
цяпер ідзе стварэньне сумеснага 
прадпрыемства па нафтаздабычы. 
Дакумэнты знаходзяцца на 
разглядзе ў парлямэнце Вэнэсуэлы.

Пастаўлена задача – пачаць здабычу да 
канца гэтага году. Усе ўмовы да гэтага 
ёсьць: гатовыя ўжо сьвідравіны, трэба 
толькі прыступаць да здабычы – дадаў 
Асіпенка.

“Белнафтахім” унясе свой уклад у 
сумесную кампанію, які раўняецца 200 
тысячам даляраў ЗША.

Нядаўна ў Вэнэсуэле створана сумеснае 
прадпрыемства сэйсмавыведкі. Яно 
плянуе пачаць працу ў басэйне ракі 
Арынока. Апроч гэтага, група геолягаў зь 
Беларусі заканчвае ацэнку запасаў 
сыравіны ў гэтым месцы.

Беларускія газэты на беларускай 
паперы 

Зь 1 студзеня 2008 году беларускія 
друкаваныя выданьні будуць 
друкавацца на беларускай паперы, 
паведамляе БелТА. 

Завяршаюцца апошнія працы на заводзе 
газэтнай паперы ў Шклове. На 
прадпрыемстве ўсталявана амаль 100% 
асноўнай тэхнікі. Зь 1 сьнежня плянуецца 
выпуск першай пробнай партыі. Цягам 
двух тыдняў плянуецца цалкам асвоіць 
новую тэхналёгію, каб у новым годзе 
беларускія газэты друкаваліся на 
мясцовай паперы. 

ГРАМАДЗТВА

У Менску спамянулі 70-я ўгодкі 
расстрэлаў

29 кастрычніка 1937 году ў Менску 
адбыўся масавы расстрэл 
беларускай інтэлігенцыі. 

Ва ўнутранай турме НКВД за адну ноч 
былі забітыя каля ста чалавек, 22 зь іх — 
пісьменьнікі. У 70-я ўгодкі трагедыі 
прадстаўнікі грамадзкасьці наведалі 
месцы пахаваньня ахвяраў бальшавіцкага 
тэрору ў Менску. 

Беларусы спажываюць піва на 19% 
больш 

Спажываньне піва ў Беларусі ў 2007 
годзе складзе 46 літраў на чалавека. 
Гэта на 19% больш, чым летась, 
заявіў начальнік упраўленьня 
каардынацыі й разьвіцьця 
вытворчасьці прадуктаў 
харчаваньня й табачных вырабаў 
Генрых Чарняк. 

45–46 літраў піва на чалавека 
адпавядаюць вызначанай праграме 
разьвіцьця піваварнай галіны, 
паведамляе агенцтва Інтэрфакс.

Генрых Чарняк зазначыў, што ва ўмовах 
свабоднай канкурэнцыі й адкрытага 
рынку беларускія вытворцы піва не 
вытрымліваюць канкурэнцыі з 
усясьветнымі піваварнымі фірмамі. 
Адмысловец меў на ўвазе цану, якасьць 
піва, а таксама агрэсіўнасьць маркетынгу. 

АПАЗЫЦЫЯ

Псыхіятры дапыталі апазыцыянэра 

Больш за 7 гадзін правёў у 
псыхіятрычным шпіталі гомельcкі 
актывіст “Маладога фронту” Андрэй 
Цянюта. Як ужо паведамляла 
“Польскае радыё”, КДБ па 

гомельскай вобласьці ўручыў 
Цянюту павестку на псыхіятрычную 
экспэртызу. Хлопец зьяўляецца 
падазраваным у крымінальнай 
справе па дзейнасьці 
ў незарэгістраванай арганізацыі. 

Падчас экспэртызы супрацоўнікі 
псыхіятрычнага шпіталю ў Бярозках, што 
ля Гомелю, запытваліся ў Цянюты пра 
ягоную сям’ю, вучобу, вольны час – 
перадае радыё “Рацыя”. 

КУЛЬТУРА 

Гарадзенцы зьвярнуліся да Уга 
Чавэса 

Кіраўніцтва гарадзенскага Руху „За 
Свабоду” зьвярнулася да прэзыдэнта 
Вэнэсуэлы Уга Чавэса з заклікам 
быць асьцярожным падчас 
сумесных праектаў зь Беларусьсю. 

Кіраўніцтва сталіцы Вэнэсуэлы 
вырашыла прыняць прапанову 
беларускага Міністэрства архітэктуры й 
будаўніцтва па рэстаўрацыі гістарычнага 
цэнтру Каракасу. „Гарадзенскі Рух „За 
Свабоду” занепакоены лёсам гістарычнай 
часткі Каракасу, жамчужыны Лацінскай 
Амэрыкі. Занепакоеныя таму, што мы, 
гарадзенцы, у сваім родным горадзе 
пабачылі вынікі гэтак званай 
рэканструкцыі. За апошнія гады 
„спэцыялісты” мэтадычна й цынічна 

зруйнавалі гістарычны цэнтар 
старажытнай Горадні, якая са стратамі 
перажыла некалькі стагодзьдзяў 
расейскай акупацыі, амаль 50 гадоў 
Савецкага саюзу, Першую й Другую 
ўсясьветныя войны”, – чытаем у заяве 
Руху „За Свабоду”.

Польская клясыка прагучыць 
у Сафійскім саборы 

У Полацкім Сафійскім саборы 
адкрываецца 25-ы па ліку 
канцэртны сэзон – паведамляе 
партал “Народныя навіны 
Віцебску”. 

Імпрэзу адкрые вечарына, прысьвечаная 
125-годзьдзю з дня нараджэньня 
славутага польскага кампазытара Караля 
Шыманоўскага. Канцэртная праграма 
вечарыны складзеная з твораў 
кампазытара, якія прагучаць у 
выкананьні Акадэмічнага хору й 
сымфанічнага аркестру 
Белтэлерадыёкампаніі. Адмыслова дзеля 
канцэрту ў Полацак быў запрошаны 
вядомы польскі дырыжэр Чэслаў 
Грабоўскі, які й будзе кіраваць імпрэзай.

Караль Мацей Шыманоўскі нарадзіўся ў 
польскай сям’і ва Ўкраіне. Ён быў 
піяністам, прадаўжальнікам традыцыяў 
Скрабіна й Шапэна, выдатным пэдагогам, 
грамадзкім дзеячом, першым рэктарам 
Варшаўскай музычнай кансэрваторыі. 

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

